	ՀԻՄՆԱՎՈՐՈՒՄ
<< Հայաստանի Հանրապետության 2019 թվականի պետական բյուջեում վերաբաշխում, Հայաստանի Հանրապետության կառավարության 2018 թվականի դեկտեմբերի 27-ի  N 1515-Ն  որոշման մեջ փոփոխություններ և լրացումներ կատարելու և Ջրային կոմիտեին գումար հատկացնելու մասին>> Հայաստանի Հանրապետության կառավարության որոշման նախագծի ընդունման անհրաժեշտության


	
	     1.Անհրաժեշտությունը

	
	Ներկայացված որոշման նախագծի ընդունումը պայմանավորված է ՀՀ Արմավիրի մարզի Երվանդաշատ համայնքի տարածքում Արաքս գետի գարնանային հորդացումների ժամանակ 39 սահմանային սյան հատվածում տեղի ունեցած գետի ափի ինտենսիվ ողողումների հետևանքով վնասված ափապաշտպան կառույցների վերականգնման աշխատանքների նախագծանախահաշվային փաստաթղթերի ձեռքբերման անհրաժեշտությամբ:

	
	        2.Ընթացիկ իրավիճակը և խնդիրները

	
	ՀՀ Արմավիրի մարզի Երվանդաշատ համայնքի տարածքում Արաքս գետի գարնանային հորդացումների ժամանակ 39 սահմանային սյան հատվածում տեղի է ունեցել գետի ափի ինտենսիվ ողողում: Ափի ողողված հատվածը տեղում ուսումնասիրվել է ՀՀ արտակարգ իրավիճակների նախարարության, Ջրային կոմիտեի, ՀՀ Արմավիրի մարզպետարանի, Արաքս գետի հիմնահարցերի միջգերատեսչական հանձնաժողովի, <<Հայջրնախագիծ ինստիտուտ>> ՓԲԸ-ի ներկայացուցիչների մասնակցությամբ: Արդյունքում արձանագրվել է, որ Արաքս գետի ափի 39 սահմանային սյան հատվածում շուրջ 65-70 մ երկարությամբ ողողվել է սահմանային ճանապարհի քարալիցքային ամրակապումը և ճանապարհը, ինչպես նաև սպառնում է ողողել հարակից տարածքները:   

	
	3. Տվյալ բնագավառում իրականացվող քաղաքականությունը

	
	Խնդրի լուծման նպատակով <<Հայջրնախագիծ ինստիտուտ>> ՓԲԸ-ի կողմից ուսումնասիրության արդյունքում՝ Արաքս գետի ափապաշտպան արգելաթմբի ողողված 65-70մ հատվածի վերականգնման նպատակով կատարվել է մոտավոր ծավալներով հաշվարկ, որի համաձայն նախագծանախահաշվային աշխատանքների գումարը կազմել է 1,591.5 հազ. ՀՀ դրամ: Սակայն, նախագծանախահաշվային աշխատանքների ձեռք բերման նպատակով հայտարարված մրցույթում հաղթող մասնակցի կողմից սահմանվել է ավելի ցածր գին՝ 1116.0 հազար դրամ:
Ելնելով խնդրի լուծման հրատապությունից և կարևորությունից գնման գործընթացներն անհրաժեշտ է իրակա​նաց​նել <<Գնումների մասին>> ՀՀ օրենքի 23-րդ հոդվածի 1-ին մասի 2) կետի համաձայն՝ հրատապ մեկ անձից գնում կատարելով:

	
	4.Կարգավորման նպատակը և բնույթը

	
	Որոշման նախագծի նպատակը՝ վնասված ափապաշտպան կառույցների վերականգնման նախագծանախահաշվային փաստաթղթերի ձեռքբերումն է, որն իրականացվում է այդ աշխատանքների ձեռքբերման համար գումար տատկացնելու միջոցով:

	
	5. Նախագծի մշակման գործընթացում ներգրավված ինստիտուտները և անձինք

	
	Որոշման նախագիծը մշակվել է Ջրային կոմիտեի կողմից:

	
	6.Ակնկալվող արդյունքը

	
	Որոշման ընդունման ձեռք կբերվեն Արաքս գետի գարնանային հորդացումների ժամանակ 39 սահմանային սյան հատվածում տեղի ունեցած գետի ափի ինտենսիվ ողողումների հետևանքով վնասված ափապաշտպան կառույցների վերականգնման աշխատանքների նախագծանախահաշվային փաստաթղթերը, որոնց հիման վրա հնարավոր կլինի լուծել ֆինանսավորման հարցը և իրականացնել վնասված հատվածի բուն աշխատանքները։


